
Gleðilega páska! 
 

http://hateigsskoli.is 
 

Frá skólastjóra 
 

Ágætu lesendur 
 

Vorið lætur á sér standa en við vitum að vetur konungur 
mun láta undan vorinu, hjá því verður ekki komist. 
Skólastjóri sat alþjóðlega ráðstefnu í Banff í Alberta í 
Kanada dagana 15. til 18 mars. 12 skólastjórar í 
Reykjavík fóru þessa ferð ásamt yfirmönnum á Skóla- og 
frístundasviði og fulltrúum stjórnmálaflokkanna sem sitja í 
Skóla- og frístundaráði. Á ráðstefnunni mátti finna 
meginstrauma í umræðum um skólamál í heiminum. Þar 
töluðu sérfræðingar sem ferðast um heiminn og halda 
tölur um það hvernig samtíminn á að takast á við 
breytingar í minnkandi heimi þar sem samkeppni ríkir um 
starfskraft þvert á landamæri. Það tæki sem heimurinn 
notar í samræðu sinni um árangursrík skólakerfi er PISA - 
prófið. Þau lönd sem hafa haldið toppsætunum á lista yfir 
þessi árangursríku skólakerfi eru m.a. Finnland, 
Singapore og Albertafylki í Kanada. Íslendingar þóttust 
vera vel settir í 12. sæti árið 2000 en hafa síðan hrapað 
niður listann. Við Íslendingar veltum því mikið fyrir okkur 
hvernig á þessu standi. Eitt er ljóst að um aldamótin var 
verið að mæla skólakerfi sem var við líði í lok 20. 
aldarinnar. Um aldamótin voru teknar margar afdrifaríkar 
ákvarðanir um skólastarf á Íslandi með „skóla án 
aðgreiningar“ að leiðarljósi. Breytt stefna hefur hér haft 
áhrif á þróunina þó að lítið sé hægt að fullyrða um hvaða 
þættir það eru sem ráða þessari för. Ljóst er að skólar á 
Íslandi eru mjög jafnir að gæðum miðað við PISA og 
börnunum líður vel á Íslandi. Megin skilaboð 
ráðstefnunnar tel ég vera þau að mikilvægt sé að horfa til 
fleiri þátta en niðurstaðna í PISA þegar við hugsum um 
gæði skólakerfa. Áhugaverðast þótti mér hvað menn vildu 
gera kennurum hátt undir höfði og hverfa frá því að hvers 
kyns mælingar verði svipur á skólastarf. Skólastjóri 
miðlaði reynslu sinni á fundi með kennurum nýlega og var 
það lifandi og skemmtileg umræða. 
 

Gleðilega páska, njótið samverunnar og endurnærist fyrir 
síðasta sprettinn. 

 

Ásgeir Beinteinsson,  
skólastjóri Háteigsskóla 

Stærðfræðikeppni grunnskólanna 
Stærðfræðikeppni grunnskólanna var haldin af MR 
þriðjudaginn 3. mars sl. Til keppni mættu 312 keppendur úr 17 
skólum í Reykjavík og nágrenni. Keppt var í þremur flokkum: 
8. bekk, 9. bekk og 10. bekk. 
Frá Háteigsskóla mættu 24 keppendur. 
Verðlaunaafhending til þeirra sem lentu í tíu efstu sætunum 
fór svo fram sunnudaginn 22. mars eftir kaffisamsæti hjá MR 
sem kór skólans stóð fyrir. Okkar nemendur stóðu sig mjög vel 
að vanda. 
Emil Fjóluson Thoroddsen sigraði í keppni níundu bekkinga 
með einstökum glæsibrag með 100% árangur. Þórhildur 
Bryndís Guðmundsdóttir í 10. bekk lenti í 8. sæti. Margir aðrir 
voru mjög nærri verðlaunasætum. 
Ég vil óska öllum þátttakendur til hamingju með góða keppni 
og góðan árangur.      
Helgi Baldursson, umsjónarkennari 

 

Óskatréð 
Einu sinni var stórt og fallegt tré. Það stóð í miðjum fallegum 
garði. Lítill drengur kom gangandi í garðinn og gekk að stóra 
trénu. „Góðan dag,“ sagði tréð, „ég ætla að gefa þér þrjár 
óskir. Nú máttu segja fyrstu óskina,“ sagði tréð. Drengurinn 
hugsaði sig um og sagði, „ég vildi ég væri fugl.“ Um leið 
breyttist hann í fugl. Litli drengurinn varð hræddur. Þarna 
komu allt í einu strákar og fóru að henda í hann. Fuglinn var 
svo hræddur að hann flaug til trésins og sagði, „ég vildi óska 
að ég yrði risi.“ Um leið breyttist hann í risa. Strákarnir hlupu 
öskrandi í burtu. Drengurinn varð leiður, því hann ætlaði að 
leika við strákana. Hann beygði sig niður og sagði við tréð, „ég 
vildi óska að ég yrði ég sjálfur aftur.“ 

Kristófer Óli Arnarsson, 4. bekk  

 

     Tími, hver hefur tíma? 
     Allir drífa sig áfram 
     Hlaupa til að ná strætó 
     Drífa sig í vinnuna 
     Fara í skólann 
     Tími, hvað er það? 
     Allir eru að drífa sig 
     Tími, hver hefur tíma? 
             Sigurður Steinar Gunnarsson, 9. bekk 

Skólaleikar Vals 
Miðvikudaginn 18. mars voru Skólaleikar Vals haldnir, en 
þar keppa nemendur í 5. – 7. bekk Háteigsskóla við 
jafnaldra sína í Hlíðaskóla og Austurbæjarskóla. Keppt 
var í fimm greinum, dodgebolta, körfuboltaskotkeppni, 
bocchia, reiptogi og boðhlaupi.  
Nemendur komu heim með verðlaunagrip fyrir besta 
stuðninginn, enda var gríðarleg stemming í hópnum fyrir 
leikunum, mörg vönduð hvatningarspjöld búin til og það 
heyrðist langsamlega mest í okkar stuðningshópi. Að auki 
vorum við í öðru sæti á leikunum. Til hamingju, nemendur 
miðstigs!   

Um svöngu dýrin 

Einu sinni var svöng fluga. Hún sá fallegt blóm.  
- Bssss, suðaði flugan. Það er örugglega hunang í 
blóminu hugsaði hún. Ég er svöng, suðaði flugan og 
settist á blómið.  
Þá kom feitur, grænn froskur hoppandi. Hann sá fluguna í 
blóminu.  
- Kvakk, kvakk, kvakkaði froskurinn. Þarna sé ég feita 
hunangsflugu í blómi. Hana ætla ég að éta af því að ég 
er svo svangur.  
Þá kom hlaupandi stór, svört og loðin rotta með langt og 
hárlaust skott. Hún sá feitan frosk við fallegt blóm.  
- Tíst, tíst, tísti rottan. Þarna er aldeilis gómsætur 
munnbiti. Hann ætla ég að éta af því að ég er svo svöng.  
Þá kom bröndóttur köttur gangandi á mjúkum þófum svo 
ekkert heyrðist.  
- Mjá, mjá, mjálmaði kötturinn. Þarna er girnileg rotta. 
Hana ætla ég að éta af því að ég er svo svangur.  
- Oj, það er ekkert hunang í þessu blómi, sagði flugan, og 
hún flaug burt.  
- Æ, sagði froskurinn, flugan flaug, og hann hoppaði aftur 
ofan í tjörnina.  
- Ansans, sagði rottan, þar fór góður biti, og hún stakkst 
ofan í holuna sína.  
- Mjæ, sagði kötturinn. Ég fer þá bara heim og fæ mér 
mjólk.          Jón Björnsson, 4. bekk 

 

Á Laugarvatni 
Á Laugarvatni er sumarbústaðurinn okkar. Ég og Dýrleif 
ætlum niður að læk. Við búum til stíflu og drullukökur. 
Svo kallar mamma, það eru vöfflur. Bestu vöfflur í heimi.  

Egill Eyþórsson, 1. bekk 

 
Menningarmót – Fljúgandi teppi 
5. bekkingar buðu aðstandendum og nemendum 4. 
bekkjar til menningarmóts undir handleiðslu Elínar og 
Dóru umsjónarkennara ásamt Ragnheiði Valgerði 
kennara og Kristínu Vilhjálms frá Borgarbókasafninu. Þar 
gáfu þeir innsýn í áhugamál sín og bakgrunn. Sýningin 
var einstaklega fjölbreytt og sannar enn og aftur hversu 
fjölbreytileg við erum. Aðsóknin var einstaklega góð og 
fóru mótin vel fram. 
Þess má geta að fréttamenn frá fréttamiðlinum 
Stúdentafréttir heimsóttu okkur á menningarmótið og 
settu þeir saman skemmtilegt og fræðandi myndband á 
vefinn. Slóðin er http://www.youtube.com/watch?v=c-
9pfawhVSE. 
 
 

Söngkeppni Samfés og Samfestingsball 
Svokallaður Samfestingur var í Laugardalshöll helgina 13. – 
14. mars. Samfestingur er árleg hátíð á vegum Samfés sem 
eru samtök félagsmiðstöðva á landinu. Á Samfestingnum 
fara fram tónleikar frá félagsmiðstöðvunum, söngkeppni og 
dansleikur. Snjólaug Vera í 8. SÞS var fulltrúi Kamps á 
árlegri söngkeppni Samfés núna í mars. Þess má geta að 
þetta er í þriðja sinn sem fulltrúi okkar félagsmiðstöðvar er 
valinn til að vera fulltrúi Kamps í söngkeppnina. Auk þess 
hituðu rappdúóið Hnífaparið, þ.e. Halldóra Líney og Hekla, 
upp fyrir Amabadama á Samfestingsballlinu. Þeir eru 
hæfileikaríkir nemendurnir í Háteigsskóla.  

  Skýin 
  Skýin eru eins og fuglahaf. 
  Kærleikur er það. 
  Ýlfra úlfar út um allt því 
  inn í þetta himnaríki vilja þeir 
  í stað þess að narta bara í gras. 
                 Karin Guttesen, 5. bekk 

 

Stóra upplestrarkeppnin 
Þriðjudaginn 17. mars kepptu þau Jóhannes og Ásdís í 7. 
bekk á stóru upplestrarkeppninni fyrir hönd skólans. 
Undankeppni var haldin hér og urðu þau hlutskörpust, en 
Axel var valinn til vara. Jóhannes og Ásdís stóðu sig 
ljómandi vel á lokahátíðinni í Ráðhúsi Reykjavíkur, þó ekki 
hlytu þau verðlaunasæti.  

 

Þemadagar 
Þemadagar voru í Háteigsskóla 9. og 10. mars sl. Blandað 
var á milli aldurshópa í 1. - 3. bekk, 4. - 6. bekk og 7. - 10. 
bekk. Viðfangsefni nemenda var jafnrétti í ýmsum myndum 
og tengdist því að á þessu ári er fagnað 100 ára afmæli 
kosningaafmælis kvenna. 
Börnin fóru á milli starfstöðva þar sem unnið var m.a. með 
staðalmyndir og jafnrétti á ýmsan veg, s.s. kynbundinn 
launamun, kynbundið ofbeldi, misrétti í íslensku samfélagi, 
t.d. vegna fjárhagsstöðu, heilsufars eða aldurs, kynja-
skiptingu varðandi störf og áhugamál og merkisdaga í 
jafnréttisbaráttu hér á landi. 
Nemendur í 7. – 10. bekk sáu myndina Girl Rising þar sem 
fjallað er um stöðu kvenna í ýmsum löndum og nemendur í 
4. – 6. bekk fóru á sýningu í Ásmundarsafni og fræddust 
m.a. um stöðu þvottakvenna í þvottalaugunum áður fyrr og 
stöðu vatnsbera, en það var eina starfið þar sem enginn 
launamunur var á milli kynja. Nemendur í 1. – 3. bekk 
skoðuðu hvort munur væri á milli kynja varðandi áhugamál, 
klæðnað, leiki, störfin heima fyrir, lesefni og leikföng. 
Verkefnin voru margs konar, t.d. farið í spurningaleiki, 
vídeóblogg búið til og  einnig tímarit, myndir teknar af 
„stelpu- og stráka“-svæðum á lóð, margs konar súlurit gerð, 
myndir og veggspjöld og réttarhöld haldin þar sem tekist var 
á um jafnréttismál. 
Þemavinnan var gefandi og skemmtileg og hefur vonandi 
vakið upp einhverjar spurningar varðandi jafnrétti. 
Fjöldi mynda frá þemadögunum er kominn á myndasíðuna.  

 
          Spakmæli mánaðarins:           

Vertu ekki bara góður yfirleitt.  
Reyndu líka að koma góðu til leiðar. 


